
2 iyun 2017-ci il, cümə6

 � ABŞ-ın Azərbaycanla əməkdaşlığı təkcə ölkəmizin 
strateji-coğrafi mövqeyi və zəngin karbohidrogen ehtiyatları ilə 
deyil, eyni zamanda, etibarlı siyasi sabitliyə və beynəlxalq birliklə 
fəal dialoqa istiqamətlənən dövlətçilik kursunun dönməzliyi ilə 
şərtlənir. İki dövlətin əməkdaşlığı, bütövlükdə Cənubi Qafqazda 
sülhün, təhlükəsizliyin, qlobal enerji və kommunikasiya 
layihələrinin həyata keçirilməsi baxımından strateji əhəmiyyət 
daşıyır.

Xüsusilə də 2001-ci il 11 
Sentyabr terror aktından sonra 
Azərbaycanın terrorizmlə mübarizəyə 
qoşulması və eyni zamanda, 
azərbaycanlı hərbçilərin Əfqanıstanda 
sülhməramlı əməliyyatlarda yaxından 
iştirak etməsi, habelə rəsmi Bakının 
Qərbin enerji təminatında etibarlı 
tərəfdaş olduğunu təsdiqləməsi hər 
iki ölkə arasında münasibətlərin 
müsbət axarına güclü təkan verir. 
ABŞ Prezidenti Donald Trampın 
Azərbaycan Prezidenti İlham Əliyevə 
ünvanladığı müraciətlərdə əks olun-
muş fikirlər ölkələr arasında ikitərəfli 
münasibətlərin yeni dönəminin baş-
landığına işarədir.

Milli maraqların təmin edilməsində 
müəyyənləşdirilən hədəflərə çatmaq 
üçün xarici siyasətin düzgün seçilməsi 
hər bir dövlət üçün strateji əhəmiyyət 
kəsb edir. Qərb ilə Şərqin kəsişməsində 
yerləşən Azərbaycan regionda maraq-
ları olan bütün dövlətlərlə qarşılıqlı 
hörmətə əsaslanan bərabərhüquqlu 
tərəfdaşlıq münasibətlərini qoru-
yub saxlamağa və inkişaf etdirməyə 
imkan vermiş xarici siyasət yürütməyə 
nail olmuşdur. Azərbaycan son 
illər iqtisadiyyatın şaxələndirilməsi 
istiqamətində də uğurlara nail olmaq 

məqsədilə fəal siyasət həyata keçirir. 
Yürütdüyü uğurlu daxili və xarici 
siyasət nəticəsində beynəlxalq arena-
da böyük nüfuz qazanan dövlətimiz 
qlobal proseslərdə və dünya siyasətinin 
axarını müəyyənləşdirməkdə söz 
sahibi olan ABŞ ilə münasibətlərə də 
böyük əhəmiyyət verir, bərabərhüquqlu 
tərəfdaşlıq əlaqələrinin inkişafını 
dəstəkləyir.

Bu gün ölkəmiz beynəlxalq 
aləmdə etibarlı tərəfdaş kimi tanı-
nır. Prezident İlham Əliyev XXIV 
Beynəlxalq “Xəzər Neft və Qaz” 
sərgi və konfransının iştirakçılarına 
ünvanladığı müraciətində bu məqama 
xüsusi toxunaraq bildirmişdir ki, 
Azərbaycan üzərinə götürdüyü bütün 
öhdəlikləri yerinə yetirməklə yanaşı, 
xarici sərmayədarlar üçün də əlverişli 
şərait yaratmışdır. Azərbaycanın dün-
yanın ən iri şirkətləri ilə imzaladığı 
sazişlərlə başlayan dinamik yüksəliş 
yolunun ölkəmizin Avrasiyanın enerji 
təhlükəsizliyi üzrə layiqli tərəfdaş ol-
duğunu sübuta yetirdiyini vurğulayan 
dövlət başçısı əlavə etmişdir ki, ötən 
dövr ərzində ölkəmiz neft siyasətində 
davamlı artan xətt üzrə inkişaf 
tempi nümayiş etdirərək, həm qlobal 
transmilli layihələrin təşəbbüskarı, 

həm də onların əsas icraçısı olmuşdur. 
Prezident İlham Əliyev konfrans işti-
rakçılarının diqqətinə çatdırmışdır ki, 
“Şahdəniz” layihəsinin işlənməsinin 
ikinci mərhələsi, Cənubi Qafqaz 
Boru Kəmərinin genişləndirilməsi, 
həmçinin TANAP və TAP layihələri 
respublikamızın mövqeyini və qlobal 
tərəfdaşlığı daha da möhkəmləndirən 
uğurlu addımlardır. 

ABŞ Prezidenti Donald Tram-
pın mayın 31-də Bakıda keçirilən 
24-cü Beynəlxalq "Xəzər Neft və 
Qaz - 2017" sərgi və konfransının, 
həmçinin 7-ci Xəzər Beynəlxalq 
Energetika və Alternativ enerji 
sərgisinin iştirakçılarına ünvanla-
dığı məktubu da Azərbaycan və 
ABŞ arasında tərəfdaşlığa verilən 
yüksək qiymətlə yanaşı, ölkəmizin 
neft sənayesinə və ümumən enerji 
sahəsinə böyük marağın göstəricisi 
kimi qiymətləndirmək olar. Cənab 
Trampın ABŞ və Azərbaycanın son 
25 il ərzində qurduğu tərəfdaşlığı 
qiymətləndirdiyini və bu tərəfdaşlığın 
gələcəkdə inkişaf edəcəyini 
gözlədiyini vurğulaması rəsmi Va-
şinqtonun ölkəmizlə münasibətlərin 
bundan sonra da yüksələn xətt üzrə 
inkişaf etdirilməsində maraqlı oldu-
ğunu təsdiqləmişdir. Ağ ev sahibi-
nin ABŞ-ın əvvəlki kimi “Cənub” 
qaz dəhlizini dəstəklədiyini və bu 
layihənin icrası üzrə Azərbaycanın 
və onun beynəlxalq tərəfdaşlarının 
səylərini alqışladığını bildirməsi 
və eyni zamanda, qlobal enerji 
təhlükəsizliyində, eləcə də Xəzər 
regionunun enerji resurslarının inkişaf 
etdirilməsi və ixrac edilməsində 
Azərbaycanın mühüm rolunu yüksək 
qiymətləndirməsi rəsmi Vaşinq-
tonun Prezident İlham Əliyevin 
Avrasiya regionunda strateji enerji 
mənbələrinin yaradılmasına yönəlmiş 
xarici siyasətinə güclü dəstək kimi də 
dəyərləndirmək olar. 

Bundan başqa, Prezident Tramp 
Azərbaycan hökumətinin son illər 

ərzində qeyri-neft sektorunun 
inkişafına istiqamətlənmiş islahat-
larına da dəstəyini bildirmişdir. 
İqtisadiyyatın diversifikasiyası üzrə 
Azərbaycanın səylərini dəstəklədiyini 
və alqışladığını vurğulayan ABŞ 
Prezidenti rəsmi Bakının qeyri-neft 
sektonunda həyata keçirdiyi siyasətin 
yeni sahələr formalaşdırdığını və bu 
sahələrdə də ikitərəfli əməkdaşlığın 

inkişafını nəzərdə tutduğunu qeyd 
etmişdir. Cənab Tramp məktubunda 
Azərbaycan Prezidentinə güclü 
dəstəyini də ifadə etmişdir: “Siz iqti-
sadi və hökumət islahatlarını davam 
etdirdiyiniz müddətdə ABŞ Sizinlə 
işləməyə hazırdır”. 

ABŞ lideri, həmçinin qeyd 
etmişdir ki, Birləşmiş Ştatlar Dağlıq 
Qarabağ münaqişəsinin Minsk qrupu  
çərçivəsində həlli məsələsinə sadiqdir 
və bu münaqişənin həlli regional 
təhlükəsizliyin möhkəmlənməsinə 
xidmət edəcək. Amerikalıların 
Azərbaycanda inkişafın və sabitliyin 
daha da artacağına ümid etdiyini vur-
ğulayan Donald Tramp əlavə etmişdir 
ki, 24-cü Beynəlxalq "Xəzər Neft və 
Qaz - 2017" sərgi və konfransı , eləcə 
də "Cənub” qaz dəhlizi bu məqsədlərə 
nail olmaq üçün çox vacibdir.

Xatırladaq ki, ABŞ Prezidenti 
Donald Tramp 28 May – Respubli-
ka Günündə Azərbaycan Prezidenti 
İlham Əliyevə göndərdiyi təbrik 
məktubunda da rəsmi Bakıya dəstək 
və inamını bildirmişdi. Azərbaycanın 
ABŞ-ın dəyərli tərəfdaşı olduğunu 
vurğulayan Ağ ev sahibi qeyd etmişdi 
ki, Birləşmiş Ştatlar rəsmi Bakı ilə 
birlikdə terrorizmə qarşı mübarizə 
apararaq qlobal təhlükəsizliyi 
möhkəmləndirmək üçün çalışır. 
ABŞ-ın Azərbaycan xalqının yanında 
olduğunu xüsusi olaraq qeyd edən 
cənab Tramp təhlükəsizlik, iqtisadi 
əməkdaşlıq və demokratik prinsiplər 
sahəsində dialoq vasitəsilə hər iki 
dövlət arasındakı münasibətlərin 
möhkəmləndirilməsinə sadiq 

olduqlarını da diqqətə çatdırmış-
dır. Okeanın o tayından Bakıya 
göndərilən dəstək məktubunda ABŞ 
Prezidentinin Azərbaycanın Avropa 
üçün yeni enerji mənbəyi olduğunu 
vurğulamasını və Birləşmiş Ştat-
ların bu sahədə uzunmüddətli və 
uğurlu əməkdaşlığa görə Prezident 
İlham Əliyevə minnətdarlığını ifadə 
etməsini son vaxtlar "Cənub” qaz 

dəhlizi layihəsinin reallaşdırılması-
na mane olmağa çalışan qüvvələrin 
qarşısının alınmasına yönəlmiş 
fəaliyyətə verilən ciddi dəstək kimi də 
qiymətləndirmək olar. 

Qeyd etmək yerinə düşər ki, 
Respublika Gününə həsr olunmuş 
mərasimdəki çıxışında Prezident 
İlham Əliyev TAP layihəsinin 
gerçəkləşməsinə qarşı Avropada süni 
maneələrin yaradıldığını demişdi. 
Bununla da dövlət başçısı, əslində, 
"Cənub” qaz dəhlizi layihəsinin 
reallaşmasına qarşı bəzi geosiyasi 
mərkəzlərin əngəllər yaratdığı-
na açıq işarə vurmuşdu. Ancaq 
mütəxəssislərin fikrincə, bu kimi 
maneələrin gələcəyi yoxdur. Çünki 
Avropa Birliyi ölkələri ilə yanaşı,  
ABŞ da bu layihənin reallaşmasın-
da maraqlıdır. Birləşmiş Ştatların  
timsalında güclü zəmanətçinin olması 
layihənin uğurla başa çatacağına 
inamı gücləndirir. Belə zəmanət də 
cənab Trampın Bakıda açılmış Neft 
və Qaz sərgisi ilə bağlı Azərbaycan 
Prezidenti İlham Əliyevə göndərdiyi 
təbrik məktubunda bir daha öz əksini 
tapmışdır. 

Azərbaycan Prezidenti İlham 
Əliyev də ABŞ dövlət katibinin enerji 
diplomatiyası üzrə köməkçisinin 
müavini xanım Robin Danniqan 
ilə görüşündə rəsmi Vaşinqtonun 
Azərbaycanın həyata keçirdiyi qlobal 
layihələri dəstəkləməkdə davam 
etməsinin böyük əhəmiyyət daşıdı-
ğını diqqətə çatdırmışdır. Bu sahədə 
hər iki ölkə arasında münasibətlərin 
yaxşı tarixə malik olduğunu bildirən 

dövlət başçısı vurğulamışdır ki, 
Bakı-Tbilisi-Ceyhan layihəsini və 
ondan sonra icra olunan layihələri, 
o cümlədən “Cənub” qaz dəhlizi 
layihəsini ABŞ hökuməti həmişə 
güclü şəkildə dəstəkləmişdir. ABŞ 
Prezidentinin ünvanladığı məktubda 
ifadə olunan fikirlərdə bir daha 
göstərir ki, Birləşmiş Ştatların yeni 
administrasiyası bu layihəyə sadiqdir. 
Rəsmi Vaşinqtonun belə dəstəyini 
yüksək qiymətləndirdiyini vurğula-
yan Azərbaycan lideri hesab etdiyini 
açıqlamışdır ki, cənab Trampın ün-
vanladığı məktubda səslənən fikirlər 
Azərbaycana verilən dəstəyin və 
dostluq münasibətlərimizin daha bir 
göstəricisidir.

Son illərin gedişatı göstərir ki, 
ABŞ-Azərbaycan əlaqələri strateji 
tərəfdaşlıq səviyyəsində uğurla inki-
şaf edir. İndiyədək iki ölkə arasında 
mühüm əhəmiyyətə malik 80-ə yaxın 
dövlətlərarası sazişin imzalanması da 
deyilənləri təsdiq edir. 

Dünyanın supergüc dövləti 
hesab olunan ABŞ-ın Azərbaycanla 
əlaqələrinin dinamikası Donald 
Tramp prezident seçilməsindən sonra 
xüsusi impuls almışdır. Mütəxəssislər 
də bildirirlər ki, Ağ evin yeni 
sahibinin müəyyənləşməsindən 
sonra iki ölkə arasında yeni dönəm 
başlanmışdır. Bu yeni mərhələ 
özündə iki əsas məqamı ehtiva edir. 
Birinci məqam bundan ibarətdir ki, 
cənab Trampın bəyan etdiyi kimi, 
ABŞ əvvəlki dövrlərdə olduğu 
şəkildə öz xarici siyasətini digər 
ölkələrin daxili işlərinə müdaxilə, 
onları idarə etməyə çalışmaq prin-
sipi üzərində qurmayacaq və digər 

ölkələrlə bərabərhüquqlu, qarşılıqlı 
faydalı əməkdaşlıq əlaqələrini inkişaf 
etdirməyi qarşısına məqsəd qoymuş-
dur. İkinci məqam isə budur ki, bu 
siyasət ABŞ-ın keçmiş Prezidenti 
Barak Obamanın dövründə ABŞ-
Azərbaycan əlaqələrində müşahidə 
olunan neqativ hallar və soyuqlu-
ğun aradan qaldırılmasını, iki ölkə 
arasında faydalı və bərabərhüquqlu 
əməkdaşlığın, strateji tərəfdaşlıq 
əlaqələrinin daha da inkişaf 
etdirilməsini nəzərdə tutur.

Bir sözlə, Azərbaycanın 
beynəlxalq ictimaiyyət üçün strateji 
əhəmiyyət kəsb edən məsələlərdə 
etibarlı tərəfdaş olması, daxili və 
xarici siyasətini qlobal çağırışların 
tələblərinə uyğun formalaşdırma-
sı, eyni zamanda, Cənubi Qafqa-
zın aparıcı dövləti kimi regionu 
qarşıdurma deyil, əməkdaşlıq 
məkanına çevirməsi istiqamətində 
mühüm diplomatik-siyasi səylərini 
əsirgəməməsi dünyanın qabaqcıl 
dövlətlərinin, xüsusilə ABŞ-ın 
diqqətindən yayınmır. Cənab Tram-
pın Azərbaycan rəhbərliyinə ünvan-
ladığı məktublarda bu reallığın ifadə 
olunması və əməkdaşlığın inkişafına 
bundan sonra da dəstək veriləcəyinin 
vurğulanması ABŞ-Azərbaycan 
münasibətlərində yeni səhifənin 
açılmasına şərait yaratmaqla yanaşı, 
qlobal və lokal müstəvidə tərəqqiyə 
ünvanlanmış strateji layihələrin 
reallaşdırılması prosesinə yeni güclü 
təkan olacağı şübhə doğurmur.

Səbuhi MƏMMƏDOV, 
“Xalq qəzeti”

Ortaq maraqlar ABŞ-Azərbaycan 
münasibətlərini daha da gücləndirir

 � Müsahibimiz Milli Məclisin deputatı, siyasi elmlər doktoru, 
professor Elman Nəsirovdur

– Elman müəllim, son vaxtlar baş 
verən hadisələr bir daha təsdiqləyir ki, 
Azərbaycan-Amerika Birləşmiş Ştat-
ları münasibətləri artıq yeni müstəviyə 
qədəm qoyur. Prezident Donald Trampın 
bir həftə ərzində Azərbaycan Prezidenti 
İlham Əliyevə  2 məktub ünvanlamasına 
münasibətinizi bilmək maraqlı olardı.

– ABŞ-ın yeni seçilmiş Preziden-
ti Donald Trampın  Respublika Günü 
və Bakıda 24-cü Beynəlxalq  Xəzər 
Neft və Qaz sərgisinin və konfransı-
nın keçirilməsi ilə əlaqədar Prezident 
İlham Əliyevə ünvanladığı təbrik 
məktubları, Amerika Birləşmiş Ştatları ilə 
Azərbaycanın  birgə qurduğu tərəfdaşlığı 
yüksək qiymətləndirməsi böyük siyasi 
əhəmiyyət kəsb edir. 

Məlum olduğu kimi, ABŞ- ın xarici 
siyasəti ikipartiyalı xarici siyasət kursu-
dur. Prinsip etibarı ilə strategiya dəyişmir, 
yəni Amerikanın fövqəldövlət statusunu 
qoruyub saxlamaq əsas hədəfdir, lakin 
bununla bərabər, taktiki gedişlər müxtəlif 
olur. Bu nöqteyi-nəzərdən Donald Tram-
pın ən azı dördillik ilkin hakimiyyəti 
dövründə öz sələfindən fərqli taktiki 
baxımdan addımlar atacağını söyləmək 
mümkündür. Təbii ki, mən ABŞ-ın son  
illərdəki strategiyasına bir daha qayıtmaq 
istəməzdim, ancaq  təkcə bir faktı xatırla-
dıram. Sabiq Prezident Barak Obamanın 
2009-cu ildə Qahirə Universitetindəki 
məşhur çıxışının ardınca “ərəb baharı” 
başlandı və bütün müsəlman aləmində 
nələrin, hansı siyasi kataklizmlərin baş 
verdiyi hər kəsə bəllidir. Bu reallıqda 
ABŞ-ın yeni Prezidentinin ayrı-ay-
rı ölkələrin daxili işlərinə qarışmaq 
siyəsətinə imtina ilə bağlı mövqe irəli 
sürməsi Azərbaycan tərəfini də razı salıb 
və dövlətimizin başçısı bu məsələyə öz 
mövqeyini ifadə edərək, Donald Trampın 
bu siyasətini təqdir və müdafiə etdiyini 
bildirib.

– ABŞ Prezidentinin Respublika 

Günü münasibətilə Prezident İlham 
Əliyevə ünvanladığı təbrik məktubunda 
iki ölkə arasında münasibətlərin yeni 
müstəviyə qədəm qoyacağını əks etdirən 
xüsusi məqamlar aydın şəkildə özünü 
büruzə verir.

– Tamamilə doğrudur. ABŞ Prezi-
dentinin həm müstəqilliyimizin 99-cu 
ildönümü, həm də Bakıda Beynəlxalq  
Xəzər Neft və Qaz sərgisinin və konfran-
sının keçirilməsi ilə əlaqədar ünvanladığı 
məktublarda diqqəti cəlb edən bir sıra 
məqamlar var ki, məhz bu da ABŞ-ın 
Azərbaycan siyasətində yeni  mərhələnin 
başlanması ilə bağlı fikir söyləməyə əsas 
verir. Donald Tramp 28 May Respublika 
Gününü mühüm tarix adlandırıb. Yəni 
Azərbaycan Xalq Cümhuriyyətinin 99 illik 
tarixini mühüm tarix kimi qiymətləndirir. 
Bu, çox vacib məqamdır. İkincisi, ABŞ 
Prezidentinin təbrik məktubunda diqqəti 
cəlb edən məqamlardan biri də odur ki, 
o, Azərbaycanı Birləşmiş Ştatların çox 
dəyərli tərəfdaşı hesab edir. Hesab edirəm 
ki, bu, artıq  iki ölkə arasında siyasi 
münasibətlərin xarakterinə verilən ən 
yüksək qiymətdir. İkinci, bu məntiqdən 
çıxış edərək, həmin məktubda çox vacib 
bir neçə  tezis əksini tapıb. Bunlar hansı-
lardır? ABŞ-ın dövlət başçısı Azərbaycan 
Prezidentinə ünvanladığı həmin məktubda 
qeyd edir ki, Azərbaycanla Amerika 
Birləşmiş Ştatları beynəlxalq terrorizmə 
qarşı birgə səylə çalışırlar. Fikir verirsi-
nizmi, ABŞ Azərbaycanla birgə səyindən 
bəhs edir. Nəzərə alaq ki, bir çox hal-
larda müsəlman dövlətlərini beynəlxalq 
terrorizmi himayə edən, dəstəkləyən 
ölkə kimi dünyaya təqdim edirlər. Belə 
yalançı, uydurma ittihamların dəfələrlə 
şahidi olmuşuq. Ancaq ABŞ Prezidenti 
açıq mətnlə  qeyd edir ki, Azərbaycan 
Amerika ilə birlikdə beynəlxalq terrorizmə 
qarşı mübarizə aparır. Bəli, biz müsəlman 
ölkəsiyik, beynəlxalq terrorizmə qarşı 
birlikdə mübarizə aparırıq.

– ABŞ Prezidentinin məktubunda 
Avropanın enerji təminatındakı 
Azərbaycanın rolu da öz əksini tapıb. 

– Bəli, bu, bir həqiqətdir. Ancaq bu 
həqiqətin dünyanın fövqəldövlətinin 
rəhbərinin dilindən eşitmək böyük 
əhəmiyyət kəsb edir. Bunun xüsusi isbata 
ehtiyacı yoxdur ki, bu gün Azərbaycan 
Avropa üçün yeganə alternativ enerji 
mənbəyidir. Azərbaycanın Avropanın 
enerji təhlükəsizliyindəki rolu, xüsusilə 
ABŞ ilə bu sahədə əməkdaşlığı yüksək 
qiymətləndirilir. Təbii ki, “Cənub” qaz 
dəhlizi ilə bağlı məqamlar diqqətdə 
saxlanılır. Birləşmiş Ştatlar Bakı-Tbilisi-
Ceyhan əsas neft və Bakı-Tbilisi-Ərzurum 
qaz kəmərlərini dəstəkləyib. Bu gün 

isə açıq şəkildə  “Cənub” qaz dəhlizini 
dəstəklədiyini bəyan edir. Hər kəsə bəllidir 
ki, bu layihə Avropanın ən böyük, XXI 
əsrin meqalayihəsidr. Bunun 40 milyard 
dollardan artıq qiyməti var. Bu layihənin 
mahiyyəti ABŞ Prezidenti üçün tamamilə 
aydındır. Məhz ona görə də bu layihəni 
dəstəkləyir. Çünki bu, ilk növbədə enerji 
təhlükəsizliyi, enerji şaxələndirməsi və 
ən başlıcası, azad rəqabət  layihəsidir. 
Azərbaycan Prezidenti öz fəaliyyəti ilə bü-
tün dünyaya sübut etdi ki, enerji və siyasət 
bir-birindən ayrı ola bilər. Enerji və siyasət 
bir-birindən ayrı olanda hədəfə çatmaq 
mümkün olur.

Bugünlərdə ABŞ dövlət katibinin 
enerji diplomatiyası üzrə köməkçisinin 
müavini xanım Robin Danniqanın başçı-
lıq etdiyi nümayəndə heyətinin ölkəmizə 
səfəri və Azərbaycan Prezidenti ilə 
görüşü, bu zaman səsləndirilən fikirlər, 
xüsusilə, dövlətimizin başçısına “Həm  
bizim enerji sahəsində əməkdaşlığa, 
həm də Azərbaycanın regionda enerji 
təhlükəsizliyinin möhkəmləndirilməsi 
işinə verdiyiniz şəxsi töhfəyə görə 
minnətdarıq”– deməsi bu qənaətə 
gəlməyə əsas verir ki, Bakı – Vaşinqton 
münasibətlərinin bundan sonra dinamik 
inkişafı üçün yeni imkanlar pəncərəsi 
açılır. Əslində, ABŞ Prezidenti Donald 
Tramp dövlətimizin başçısına ünvanladığı 
məktubunda Azərbaycanla münasibətlərin  
bu günü və gələcəyi ilə bağlı çox  
vacib tezis irəli sürüb. Qeyd edib ki, 
münasibətlərimizi inkişaf etdirmək 
üçün ilk növbədə təhlükəsizlik, iqtisadi 
əməkdaşlıq və demokratiya prinsiplərinə 
əsaslanmaqla, dialoq siyasətini davam 
etdirmək vacibdir. Bu nöqteyi-nəzərdən 
Dövlət Departamentinin yüksək rütbəli 
xanım məmurunun mövqeyi bir daha onu 
göstərir ki, Azərbaycanın ABŞ üçün bir 
neçə istiqamətdə həlledici rolunu yeni 
administrasiya çox gözəl dərk etməyə 
başlayıb. Birincisi, bizim təhlükəsizliyə 
və beynəlxalq təhlükəsizliyə verdiyimiz 
töhfələr dəfələrlə öz təsdiqini tapıb. 
Bundan savayı, Azərbaycanın enerji sfe-
rasındakı fəaliyyəti artıq hər kəsə bəllidir. 
Yeri gəlmişkən, onu da qeyd edim ki, ilk 
dəfə 2016-cı il fevralın 29-da “Cənub” 
Qaz Dəhlizi Məşvərət  Şurasının birinci 

toplantısında yekun bəyanatda ABŞ da 
olmaqla 12 imza var idi. Bu, o, deməkdir 
ki, artıq bu layihə reallığa çevrilib. Bütün 
bunlar bir daha təsdiqləyir ki, ABŞ 
Cənubi Qafqazın lideri olan Azərbaycana 
bir əyalət kimi baxmır. Deməli, yeni ad-
ministrasiya Azərbaycanla bundan sonra 
təhlükəsizlik, ticari-iqtisadi əməkdaşlıq 
və siyasi dialoq sahəsində münasibətlərə 
yenidən baxmaq və inkişaf etdirmək 
niyyətini ortaya qoyur.

– Ölkələrimiz arasındakı 
münasibətlərin yeni müstəviyə qədəm 
qoyması Dağlıq Qarabağ münaqişəsinin 
nizamlanmasında hansısa dəyişikliyə 
gətirib çıxara bilərmi? Axı, ABŞ 
ATƏT-in Minsk qrupunun həmsədr 
dövlətlərindən biridir.

– ABŞ Prezidentinin dövlətimizin 
başçısına ünvanladığı məktub qısa mətnli 
olsa da, orada hər bir ifadənin çox böyük 
mənası var. Hazırda bütün dünyaya da 
bəllidir ki, Azərbaycanın tutduğu yol, 
dövlət başçımızın müəyyənləşdirdiyi 
xarici siyasət kursu bərabərhüquqlu, 
qarşılıqlı faydalı münasibətlərdir. Rəsmi 
Vaşinqton bunun fərqindədir və görür 
ki, Azərbaycanın atdığı istənilən ad-
dım ölkənin milli maraqlarına söykənir 
və tərəfdaş ölkələrin maraqları nəzərə 
alınır. ABŞ Administrasiyası çox yaxşı 
bilir ki, bu gün Azərbaycan dünya-
da ictimai-siyasi sabitliyin davamlı 
olmasına görə nümunəvi dövlətdir. 
Bu sabitlik inzabati amirlik hesabına 
yox, “hakimiyyət-xalq” vəhdətindən, 
xalqın Prezidenti dəstəkləməsindən 
yaranıb. Bütün bunlar ona dəlalət edir 
ki,  Ermənistan-Azərbaycan, Dağlıq 
Qarabağ münaqişəsinin tənzimlənməsi 
ABŞ-ın yeni  Administrasiyası üçün 
önəmli məsələdir. Məktubda bir abzasın 
münaqişənin sülh yolu ilə, tezliklə həll 
olunmasından bəhs etməsi də bundan 
xəbər verir. Bu nöqteyi-nəzərdən regi-
onda xüsusi maraqları olan  Birləşmiş 
Ştatların Qafqaz siyasətində münaqişənin 
həlli məsələsi ön plana çıxarıla bilər.

Müsahibəni qələmə aldı: 
Əliqismət BƏDƏLOV, 

“Xalq qəzeti”

Əməkdaşlıq daha da intensivləşir Bakı – Vaşinqton yaxınlaşması Qafqazda 
sülhün bərqərar olmasına zəmin yaradır

 � Dünyanın aparıcı dövlətlərindən olan Amerika Birləşmiş Ştatlarının yeni 
Prezidenti  Donald Trampın Azərbaycan Prezidenti İlham Əliyevə bir həftə ərzində  iki 
dəfə məktub göndərməsi və Ağ ev Administrasiyasının rəsmi Bakı ilə əməkdaşlığın 
genişləndirilməsində maraqlı olduğunu bildirməsi  xalqımızın bütün zümrələri 
tərəfindən böyük maraqla qarşılanmışdır. Təkcə siyasətçi və diplomatlar deyil, eləcə 
də yaradıcı ziyalılar, elm, incəsənət xadimləri  və sadə vətəndaşlar bu münasibətlərin 
genişləndirilməsini təqdir edir və alqışlayırlar. 

Elmi Tədqiqat Travmotologiya və Ortepediya 
İnstitutunun şöbə müdiri, tibb elmləri namizədi 
Əli DAVUDOVA   zəng edərək  bu məsələyə 
münasibət bildirməsini xahiş etdik. O dedi: 

– Cənab Donald Trampın həm 28 May – 
Respublika Günü, həm də Bakıda 24-cü dəfə 
təşkil olunan “Xəzər Neft və Qaz –2017” sərgi və 
konfransı ilə əlaqədar Azərbaycan Respublikası-
nın Prezidenti cənab İlham Əliyevə  göndərdiyi 
təbrik məktublarındakı məqamlar sübut edir ki, 
bizim bu ölkə ilə əməkdaşlığımızın tamamilə 
yeni mərhələsi başlanır. Bu məktubların  fonun-
da Azərbaycan Prezidentinin “ABŞ-ın dəstəyini 
yüksək qiymətləndiririk...” deməsi də heç kəsin 
nəzərindən yayınmadı. 

Bu dəstək nədən ibarətdir? Birinci, Pre-
zident  Tramp Respublika Günü münasibətilə 
göndərdiyi məktubda qeyd edirdi ki, ABŞ 
rəhbərliyi Ermənistan-Azərbaycan, Dağlıq Qara-
bağ münaqişəsinin ədalətli şəkildə həll edilməsi 
üçün öz səylərini əsirgəməyəcək. Üstəlik, əlavə 
edirdi ki, biz Azərbaycan xalqının yanındayıq. 
Bu iki cümlə bir azərbaycanlı kimi məni olduq-
ca məmnun etmişdir. Çünki Azərbaycan dövləti 
Dağlıq Qarabağ münaqişəsindən başqa bütün 
problemlərini təkbaşına həll edib. Özü də yüksək 
səviyyədə.  ABŞ kimi güclü dövlətin Prezidenti-
nin Dağlıq Qarabağ münaqişəsinin həllini diqqət 
mərkəzində saxlayacağını, problemin ədalətli 
şəkildə həllinə dəstək veriləcəyini  deməsi, artıq 
kifayət qədər təqdiredici faktdır. 

Bundan başqa, cənab Trampın Azərbaycanın 
təşəbbüsü və ya iştirakı ilə reallaşdırılan 
beynəlxalq iqtisadi layihələri dəstəkləməsi də 
gənc müstəqil dövlətimizin bədxahlarına ağır 
zərbə, tutarlı ismarıcdır. Bakıda  keçirilən 24-
cü Beynəlxalq Neft və Qaz Sərgisinin  açılış 
mərasimində çıxış edən Prezident İlham Əliyev 
həmin iqtisadi layihələr haqqında danışarkən 
deyib : “Cənub” qaz dəhlizinə 40 milyard dollar 
vəsait qoyulması nəzərdə tutulub, bu işlərin 
böyük əksəriyyəti həyata keçirilib. ”Şahdəniz -2" 
layihəsinin icra səviyyəsi 93 faiz səviyyəsindədir. 
TANAP-ın icrası 70 faizdən yuxarı, TAP-da icra 
səviyyəsi 42 faiz səviyyəsindədir. Bu il “Cənub” 
Qaz Dəhlizi Məşvərət Şurasının Bakıda növbəti 
iclası keçirilib. Azərbaycan bu layihədə lider 
ölkədir. Bizim tərəfdaş ölkələr -- Balkan ölkələri, 
ABŞ, Böyük Britaniya və Avropa Komissiya-
sının yüksək çinli rəsmiləri Məşvərət Şurasının 
iclasında iştirak ediblər. Qəbul edilən qətnamədə 
Azərbaycanın lider rolu vurğulanıb.”

ABŞ Prezidenti  məhz bu miqyaslı layihələrin 
icrasının yüksək səviyyədə dəstəklənəcəyini dilə 
gətirib. Bu isə o deməkdir ki, Azərbaycan - ABŞ 
münasibətlərinin daha da yaxşılaşması Qafqazda 
tərəqqiyə, inkişafa və sülhün bərqərar edilməsinə 
zəmin yaradır.

Qələmə aldı:  
İsaq ƏMƏNULLAYEV,  

“Xalq qəzeti”




